Թեմա 5. Հանրային հատվածի կազմակերպությունների հաշվապահական հաշվառման հաշվային պլանի ընդհանուր ներկայացում

Հաշվային պլանի նպատակը 
Հաշվային պլանը կազմակերպության կողմից իրականացվող գործառնությունների, նրա վրա ազդող այլ դեպքերի և իրադարձությունների՝ հաշվա​պա​հա​կան հաշվառման մեջ գրանցման և խմբավորման սխեմա է: 
Հաշվային պլանը մշակվել է`

· կազմակերպությունների կողմից հանրային հատվածի հաշվապահական հաշվառման ստանդարտին համապատասխան հաշվապահական հաշվառում վարելու և ֆինանսական հաշվետվություններ պատրաստելուն օժանդակելու նպատակով,

· հանրային հատվածի հաշվապահական հաշվառման դասակարգումների պահանջներով դրամական ներհոսքերի և արտահոսքերի վերաբերյալ տեղեկատվությունը հաշվապահական հաշվառման համակարգում ընդհանրացնելու համար,

· հաշվապահական հաշվառման համակարգից անմիջականորեն ստացվող տեղեկատվության հիման վրա հաստատված բյուջեների կատարման, ինչպես նաև պետական և տեղական ինքնակառավարման մարմինների ու դրանց ենթակա հիմնարկների ֆինանսական գործունեության հետ կապված հաշվետվությունների կազմմանն օժանդակելու նպատակով

Հաշվային պլանը բաղկացած է երեք բաժնից`

I. Ընդհանուր դրույթներ.

II. Հաշվապահական հաշվառման հաշիվների ցանկ.

III. Հաշվապահական հաշվառման հաշիվների կիրառման հրահանգ:

Առաջին բաժնում տրված է հաշվային պլանի ընդհանուր բնութագիրը, գործողության ոլորտը, ֆինանսական հաշվետվությունների հետ կապը, ինչպես նաև դասակարգման և կոդավորման հիմունքները:

Երկրորդ բաժնում տրված է դասերում և խմբերում միավորված առաջին, երկրորդ կարգի հաշիվների և ենթաանալիտիկ հաշիվների ցանկը:

Երրորդ բաժնում տրված է հաշվապահական հաշվառման հաշիվների կիրառման հրահանգը:

Ընդհանուր դրույթներ 

Հաշվային պլանի կառուցվածքը 
Հաշվային պլանը կազմված է ըստ տնտեսական բովանդակության դասակարգված հաշիվներից և ներառում է.
· հաշիվների դասեր, 
· հաշիվների խմբեր, 
· առաջին կարգի հաշիվներ (սինթետիկ հաշիվներ),
· երկրորդ կարգի հաշիվներ (անալիտիկ հաշիվներ),
· ենթաանալիտիկ հաշիվներ:
Հաշվային պլանի դասերը 
Հաշվային պլանը ներառում է 11 դաս՝ 

0. Դրամական արտահոսքեր, 

1. Ոչ ընթացիկ ակտիվներ, 

2. Ընթացիկ ակտիվներ, 

3. Զուտ ակտիվներ (սեփական կապիտալ), 

4. Ոչ ընթացիկ պարտավորություններ, 

5. Ընթացիկ պարտավորություններ, 

6. Հասույթներ, 

7. Ծախսեր, 

8. Ծախսումներ, 

9. Դրամական ներհոսքեր, 
Ա. Արտահաշվեկշռային հաշիվներ: 

0 և 9 դասերը նախատեսված են Դասակարգումների պահանջներով դրամական հոսքերի վերա​բեր​յալ տեղեկատվության ընդհանրացման համար, ինչպես նաև դրամական միջոցների հոսքերի մասին հաշվետվության համար անհրաժեշտ տեղեկատվություն ստանալու համար:
1-7 դասեր` ֆինանսական հաշ​​​վառման հաշիվներն են և նախատեսված են ֆինանսական հաշվետվությունների համար անհրաժեշտ տեղեկատվության ընդհանրացման համար:  Դրանք բաժանվում են հաշվեկշռային հաշիվների (1-5 դասեր) և գործունեության արդյունքների հաշիվների (6-7 դասեր):

Հաշվեկշռային հաշիվները նախատեսված են կազմակերպության ակտիվների, զուտ ակտիվների (սեփական կապիտալի) և պարտավորությունների հաշվառման համար: Յուրաքանչյուր հաշվետու ժամանակաշրջանի վերջում ֆինանսական վիճակի մասին հաշվետվությունում արտացոլվում են այս հաշիվների մնացորդները (դեբետային կամ կրեդիտային)

Օրինակ 1. 251 «Դրամարկղ» հաշվեկշռային հաշիվը նախատեսված է կազմակերպության կանխիկ դրամական միջոցների վերաբերյալ տեղեկատվության ընդհանրացման համար: Հաշվետու ժամանակաշրջանի վերջում ֆինանսական վիճակի մասին հաշվետվությունում (հաշվեկշռում) արտացոլվում է այս հաշվի դեբետային մնացորդը: 

Գործունեության արդյունքների հաշիվները նախատեսված են կազմակերպության հասույթների և ծախսերի հաշվառման համար: Յուրաքանչյուր հաշվետու ժամանակաշրջանի վերջում ֆինանսական արդյունքների մասին հաշվետվությունում արտացոլվում է այս հաշիվների շրջանառությունը (դեբետային կամ կրեդիտային):

Օրինակ 2. 611 «Բյուջեից ֆինանսավորմամբ ծառայությունների մատուցումից (ծրագրերի իրականացումից) եկամուտներ» հաշիվը նախատեսված է կազմակերպության բյուջեից ֆինանսավորմամբ ծառայությունների մատուցումից (ծրագրերի իրականացումից) եկամուտների ընդհանրացման համար: Հաշվետու ժամանակաշրջանի վերջում ֆինանսական արդյունքների մասին հաշվետվությունում արտացոլվում է այս հաշվի կրեդիտային շրջանառությունը: 

8-րդ դաս՝ ծախսումների հաշվառման հաշիվներն են, որոնք նախատեսված են արտադրանքի թողարկման կամ ոչ ընթացիկ ակտիվների կառուցման ծախսումների վերաբերյալ տեղեկատվություն ստանալու համար: Այս դասի հաշիվների մնացորդները տեղափոխվում են ֆինանսական հաշվառման հաշիվներ:

Օրինակ. 811 «Արտադրանքի թողարկման ուղղակի ծախսումներ» ծախսումների հաշվառման հաշիվը նախատեսված է ուղղակի արտադրական ծախսումների  վերաբերյալ տեղեկատվության ընդհանրացման համար: Հաշվետու ժամանակաշրջանի (արտադրական փուլի) վերջում այս հաշվի դեբետային շրջանառությունը տեղափոխվելու է համապատասխան 215 «Պատրաստի արտադրանք» հաշվեկշռային հաշիվ, և ֆինանսական վիճակի մասին հաշվետվությունում (հաշվեկշռում) արտացոլվում է այս հաշվի դեբետային մնացորդը: 

Ա դասը՝ արտա​հաշվե​կշռա​յին հաշիվները նախատեսված են կազմակերպությանը չպատկանող, բայց ժա​մա​նա​կավորա​պես նրա տրամադրության, օգտագործման տակ գտնվող (գործառնական վար​ձակա​լութ​յամբ ընդուն​ված հիմնական միջոցներ, պատասխանատու պահպանման ընդունված ապրանքանյու​թա​կան արժեքներ և այլն) ակտիվների, պայմանական ակտիվների և պարտա​վորու​թյուն​ների, այլ մի​ջոց​ների և պարտավո​րութ​յունների առկայության և շարժի վերաբերյալ տեղե​կատ​վութ​յան ընդհան​րաց​ման համար: 

Օրինակ. Ա01 «Գործառնական վարձակալությամբ ընդունված հիմնական միջոցներ» արտահաշվեկշռային հաշիվը նախատեսված է կազմակերպության կողմից գործառնական վար​ձակա​լութ​յամբ ընդուն​ված հիմնական միջոցների վերաբերյալ տեղեկատվության ընդհանրացման համար: 

Այս դասի հաշիվների հաշվառումը տարվում է պարզ (միակողմանի գրանց​ման) համա​կարգով:

Հաշվային պլանի կոդավորման համակարգը. 
Հաշիվների կոդավորումը (բացառությամբ Դասակարգումների պահանջներով դրա​մա​կան հոսքերի հետ կապված հաշիվների) կառուցված է հետևյալ կերպ՝ 

· հաշիվների դասերը նշված են միանիշ թվով՝ 1-ից մինչև 8-ը, իսկ արտահաշվեկշռային հաշիվների դասը «Ա» տառով

· հաշիվների խմբերը նշված են երկնիշ թվով, որոնցից առաջինը ցույց է տալիս դասի ծած​կագիրը, իսկ երկրորդը՝ խմբի համարը, 

· առաջին կարգի հաշիվները նշված են եռանիշ թվով, որոնցից առաջին երկուսը ցույց են տալիս խմբի ծածկագիրը, երրորդը՝ առաջին կարգի հաշվի համարը, 

· երկրորդ կարգի հաշիվները նշված են քառանիշ թվով, որոնցից առաջին երե​քը ցույց են տալիս առաջին կարգի հաշվի ծած​կա​գի​րը, իսկ չորրորդը՝ երկ​րորդ կարգի հաշվի համարը, 

Այն դեպքերում, երբ երկրորդ կարգի հաշիվների թիվը գերազանցում է 9-ը, երկրորդ կարգի հաշիվները նշված են հնգանիշ թվով, որոնցից առաջին երե​քը ցույց են տալիս առաջին կարգի հաշվի ծած​կա​գի​րը, իսկ չորրորդը և հինգերորդը՝ երկ​րորդ կարգի հաշվի համարը: 

Օրինակ` 716 «Վարչական ծախսեր» առաջին կարգի հաշվին կից բացված երկրորդ կարգի հաշիվների քանակը գերազանցում է 9-ը, հետևաբար այդ հաշվին կից բացված երկրորդ կարգի հաշիվները հնգանիշ թվով են` 71601 «Աշխատանքի վարձատրության գծով վարչական ծախսեր»: 

Կանխավճարները, դեբիտորական և կրեդիտորական պարտքերը հաշվառող առաջին և երկրորդ կարգի հաշիվներին կից ենթա​անա​լիտիկ հա​շիվ​ներ կարող են բացվել նաև հաշվային պլանի համապատասխան հաշիվները Դասակարգումների սինթետիկ ծած​կա​գրերի հետ զուգակցելու և կետով առանձնացնելու միջոցով։ 

Օրինակ. 1511 «Կան​խա​վճար​ներ հիմնական միջոցներ ձեռք բերելու համար» երկրորդ կարգի հաշվին կից կա​րող է բացվել 1511.5111 «Կանխավճարներ շենքեր և կառուցվածքներ ձեռք բերելու հա​մար» ենթա​անա​լիտիկ հա​շիվ​ը, որն ըստ էության բաղկացած է 1511 «Կան​խավճարներ հիմնական միջոցներ ձեռք բերելու համար» երկրորդ կարգի հաշվից և Դա​սա​կար​գումների 511100 «Շենքերի և շինությունների ձեռք բերում» սինթետիկ ծածկագրից։

Դրամական հոսքերի հաշիվներ 
0 «Դրամական արտահոսքեր» դասի հաշիվները հիմնականում իրենցից ներկայացնում են Դասակարգումների ստորև նշված դասերի ծածկագրերին համապատասխանող դրամական արտահոսքերը`

· Դաս 400000 «Ընթացիկ ծախսեր», 

· Դաս 500000 «Ոչ ֆինանսական ակտիվների գծով ծախսեր»,

· Դաս 600000 «Հիմնական գումարի մարման գծով ծախսեր»:

9 «Դրամական ներհոսքեր» դասի հաշիվները հիմնականում իրենցից ներկայացնում են Դասակարգումների ստորև նշված դասերի ծածկագրերին համապատասխանող դրամական արտահոսքերը`

· Դաս 700000 «Ընթացիկ եկամուտներ», 

· Դաս 800000 «Ոչ ֆինանսական ակտիվների իրացումից մուտքեր»,

· Դաս 900000 «Փոխառու միջոցների և ֆինանսական ակտիվների իրացումից մուտքեր»:

Ցանկացած դրամական արտահոսք հաշվապահական հաշվառման մեջ արտացոլվում է զուգահեռ տրվող երկու հաշվապահական ձևակերպումների միջոցով.
1. Դրամական փաստացի արտահոսքի արտացոլում՝ ըստ Դասակարգումների համապատասխան ծածկագրերի 

(0 Դասի հաշվապահական հաշիվները դեբետով թղթակցում են 251 «Դրամարկղ», 252 «Գանձապետական հաշիվներ», 253 «Բանկային հաշիվներ», 254 «Արտարժութային հաշիվներ», 255 «Գանձապետական միասնական հաշիվ» հաշիվների կրեդիտի հետ): 

2. Փաստացի կատարված դրամական արտահոսքերով պարտավորությունների մարում կամ կանխավճարների առաջացում 
(0 Դասի հաշվապահական հաշիվները կրեդիտով թղթակցում են պարտավորությունները կամ տրված կանխավճարները հաշվառող հաշիվների դեբետի հետ):

Օրինակ՝ Էլեկտրաէներգիայի գծով ծախսերը հաշվապահական հաշվառման մեջ արտացոլվում է հետևյալ հաշվապահական ձևակերպումների միջոցով.

1. Դեբետ 711108 «Ծրագրերի իրականացման (ծառայությունների մատուցման) նպատակով էլեկտրաէներգիայի և ջեռուցման ծախսեր» (դաս -7` Ծախսեր, խումբ – 71` Փոխանակվող գործարքների գծով ծախսեր, սինթեթիկ հաշիվ – 711` Բյուջեից ֆինանսավորմամբ ծառայությունների մատուցման ծախսեր (իրականացված ծրագրերի ինքնարժեք), երկրորդ կարգի հաշիվ – 7111` Պետական կառավարչական հիմնարկների և համայնքի ղեկավարի աշխատակազմերի կողմից բյուջեից ֆինանսավորմամբ ծառայությունների մատուցման ծախսեր (իրականացված ծրագրերի ինքնարժեք), ենթաանալիտիկ հաշիվ – 711108` Ծրագրերի իրականացման  (ծառայությունների մատուցման) նպատակով էլեկտրաէներգիայի և ջեռուցման ծախսեր)

Կրեդիտ 5213.4212 «Կրեդիտորական պարտքեր ներքին        մատակարարներից ստացված էներգիայի ծառայությունների գծով» 
2. Դեբետ 04212 «Էներգիայի ծառայությունների գծով արտահոսքեր»

Կրեդիտ 252 «Գանձապետական հաշիվներ» 
3. Դեբետ 5213.4212 «Կրեդիտորական պարտքեր ներքին 
մատակարարներից ստացված էներգիայի ծառայությունների գծով»
Կրեդիտ 04212 «Էներգիայի ծառայությունների գծով արտահոսքեր»
Հաշվային պլանում առկա հաշիվները փոփոխման ենթակա չեն։
Ան​հրա​ժեշտության դեպքում կա​րող են հաշ​վա​յին պլանում ավելացվել լրացուցիչ առաջին կամ երկրորդ կարգի հաշիվներ` օգտագործելով հաշիվ​նե​րի ազատ ծածկագրերը։ 

Առավել մանրամասն (անա​լի​տիկ) տեղեկատվություն ստանալու նպատակով կազմա​կեր​պությունները կա​րող են երկ​րորդ կարգի հաշիվներին կից բացել տարբեր մակարդակների են​թա​​անա​լիտիկ հա​շիվ​ներ։

Հաշվային պլանով հաշվապահական հաշվառման միասնական վարում 

Ելնելով հանրային հատվածի կազմակերպություններում հաշվապահական հաշվառման վարման միասնականության պահպանման անհրաժեշտությունից, հաշվային պլանում նախատեսված է հետևյալ միասնական մոտեցումը.

Բոլոր գործառնությունները հաշվապահական հաշվառման մեջ արտացոլվում են դեբիտորական կամ կրեդիտորական պարտքեր ձևավորելու միջոցով: Ըստ այդմ, հաշվային պլանում չեն նախատեսվել ուղղակիորեն դրամական միջոցները հաշվառող հաշիվների հետ ակտիվները, պարտավորությունները, հասույթները և ծախսերը հաշվառող համապատասխան հաշիվների հետ թղթակցություններ կամ «կարճ» ձևակերպումներ (բացի որոշ յուրահատուկ դեպքերի): 

Դեբիտորական և կրեդիտորական պարտքեր են ձևավորվում անգամ այն դեպքերում, երբ գործարքի գծով առկա է ստացված կամ տրված կանխավճար: 

Նույնը վերաբերում է նաև առհաշիվ անձանց միջոցով իրականացվող գնումներին:

Օրինակ` գրասենյակային պարագաներ կանխիկով ձեռք բերելիս պետք է տրվեն հետևյալ ձևակերպումները.

1. Գրասենյակային պարագաների ձեռք բերում 

Դեբետ 211 «Գրասենյակային պարագաներ»
Կրեդիտ 5211.4261 «Կրեդիտորական պարտքեր ներքին մատակարարներից ստացված գրասենյակային և այլ պարագաների գծով»:
2. Գրասենյակային պարագաների ձեռքբերման համար կատարված դրամական արտահոսքեր`

Դեբետ 5211.4261 «Կրեդիտորական պարտքեր ներքին մատակարարներից ստացված գրասենյակային և այլ պարագաների գծով»

Կրեդիտ 0421 «Շարունակական ձեռքբերումների գծով արտա​հոս​քեր» («Դրամական արտահոսքեր գրասենյակային պարագաներ ձեռքբերելու համար»` 0 դասի համապատասխան հաշիվ, կամ



Կրեդիտ 228 «Դեբիտորական պարտքեր առհաշիվ տրված գումարների գծով»
228-րդ հաշիվը օգտագործելու դեպքում, տրվում է նաև հետևյալ հաշվապահական ձևակերպումը


Դեբետ 228 «Դեբիտորական պարտքեր առհաշիվ տրված գումարների գծով»
Կրեդիտ 0421 «Շարունակական ձեռքբերումների գծով արտա​հոս​քեր» («Դրամական արտահոսքեր գրասենյակային պարագաներ ձեռքբերելու համար»` 0 դասի համապատասխան հաշիվ, զուգահեռ տրվում է  հետևյալ հաշվապահական ձևակերպումը.

Դեբետ 0421 «Շարունակական ձեռքբերումների գծով արտա​հոս​քեր» («Դրամական արտահոսքեր գրասենյակային պարագաներ ձեռքբերելու համար»` 0 դասի համապատասխան հաշիվ
Կրեդիտ 252  «Գանձապետական հաշիվներ», եթե կազմակերպության հաշիվը բացված է Կենտրոնական Գանձապետարանում,

Կրեդիտ 253  «Բանկային հաշիվներ», եթե կազմակերպության հաշիվը բացված է բանկում,

Կրեդիտ 251   «Դրամարկղ», եթե դրամական միջոցների հոսքերը կատարվել են կանխիկ գումարով:
Բյուջեների ծախսերի և հասույթների հաշվապահական հաշվառում 
Հաշվային պլանում հնարավորինս տարանջատված են բյուջեների (պետական և համայնքների) հասույթների ու ծախսերի հաշվառման համար անհրաժեշտ հաշիվները և հանրային հատվածի այլ կազմակերպությունների (պետական կառավարչական մարմինների, ոչ առևտրային կազմակերպությունների) կողմից կիրառվող հաշիվները:

Ըստ այդմ, չփոխանակվող գործարքների գծով ծախսերը հաշվառելու համար հաշվային պլանում բացված է երկու առանձին խումբ.

· Խումբ 73 «Չփոխանակվող գործարքների գծով կազմակերպությունների ծախսեր»` պետական կառավարչական մարմինների, ոչ առևտրային կազմակերպությունների համար:

· Խումբ 74-75 «Չփոխանակվող գործարքների գծով բյուջեների ծախսեր»` պետական և համայնքների բյուջեների հաշվառման համար:

Նմանապես, չփոխանակվող գործարքների գծով հասույթները հաշվառելու համար հաշվային պլանում բացված է երկու առանձին խումբ.

Խումբ 63 «Չփոխանակվող գործարքներից կազմակերպությունների հասույթներ»` պետական կառավարչական մարմինների, ոչ առևտրային կազմակերպությունների համար:

Խումբ 64 «Չփոխանակվող գործարքներից բյուջեի հասույթներ. Հարկումից հասույթներ», 

Խումբ 65 «Չփոխանակվող գործարքներից բյուջեի հասույթներ. Տույժեր և տուգանքներ», 

Խումբ 66 «Չփոխանակվող գործարքներից բյուջեի հասույթներ. Պաշտոնական դրամաշնորհներ», 

Խումբ 67 «Չփոխանակվող գործարքներից բյուջեի այլ հասույթներ»` պետական և համայնքների բյուջեների հաշվառման համար:

